
Enformaziuns y Comunicaziuns
Trëi Rêsc: En dedôlönesc ai 19 de dezëmber ales 20:00 (do la Corona) él te salf de 
calogna na encuntada por chi co acompagnëia i Trëi Rêsc y chi co dëida coordiné 
l’aziun. Sce zacai sciafiass ciamó da daidé acompagné i rêsc fora por les ciases, 
prëibel anunziesse pa Pablo al 333/4762010. Iolan belo danfora.

Ofertes: Chi co oress fá na spënora por la Ploania d’Al Plan y daidé corí i laurs de 
restaur pa nosta dlijia, pó le fá sön le cunt IBAN nr. IT49P 08010 58550 000305001765. 
Belo damperfora en bel iolan a düc por la bona man.

Conzert/1: La Scora de Musiga Val Badia enviëia dër bel a en conzert da Nadé, en 
lönesc ai 18 de dezëmber ales 18:00, te dlijia d’Al Plan.

Conzert/2: Cösta domëgna ai 17 de dezëmber ales 16:00 él tal salf dles manifestaziuns 
da Rina en conzert d’Advënt dal titul ”N pü’ de tomp por te”, en recordanza de Rudi 
Craffonara, con le Cor Col dla Vedla, le Cor de Dlijia da Rina, le cor de mituns dla 
elementara da Rina y en grup de stromonc dla Musiga da Rina.

Rorate: En dedolönesc ai 19 de dezëmber ales 16:00 él t’La Spona a Pederoa en 
Rorate, abelí da mitans y mituns dal Zënter Families Mareo. Düc é bel enviês.

Iolan: Le grup Franz Xaver dij iolan a düc chi co á daidé, cumpré y fat spënores por le 
marcé solidal. Al é gnü ete la soma de 900,00€. De chisc n’án passé ennant 500,00€ 
a Helfen ohne Grenzen y 150,00€ porom ala Caritas y ala Ciasa dla Solidarieté.

Le Saltá: Do che la plata de Comun ”Le Saltà” è stada fora en ann, gnaràra con le 
2018 endô fata regolarmonter. I orun envié i geniturs co à albü en picio möt o möta 
dertan le 2017 da mené adalerch na foto de so picio ala mail palfrader@rolmail.
net, anter i 15 de jená 2018. Da dé dant él l’ennom dal picio y ennom y cognom dai 
geniturs. I geniturs ne mëss nia mëter a desposiziun la foto, mo ai pó, sce ai á ienn. 

Raiun Sozial/1: En jöbia ai 21 de dezëmber dales 15:30 ales 17:30 s’encunta te raiun 
sozial a Picolin le grup ”Atmosfera”, por porsones atocades da problems psichics, 
acompagné da Irina Tavella y Barbara Rungger. Al gnará tigní na picia festa da Nadé 
con sté adöm. Enformaziuns söle grup ciafun pa Sabine Rainer al 0474/524519.

Raiun Sozial/2: Con le jená 2018 sarál en orar nö tla Portina por l’assistonza y la 
cura te raiun sozio-sanitar Val Badia. L’ofize sará ma plü davert dui iadi al’edema: 
lönesc 13:30 - 16:00 y jöbia 9:30 - 12:00. L’ofize é tl’alzada tera söla man ciampa, 
dlungia la portina da tó jö sanch. Telefon: 0474/586123, dertan i orars dla portina.

Dal Vagnele do San Jan 1, 6-8.19-28

Al é loé sö en chesćian, co ea mené da Idio; so ennom ea Jan. 7Al é gnü desco 
testemone a ti dé testemonianza ala löm, por che düc röii tres ël ala fede. 

8Ël ne n’ea enstës nia la löm, al â ma da ti dé testemonianza ala löm. 19Cösta é la 
testemonianza de Jan: Canche i iüdes â orcé da Ierùsalem enfora prêi y levic da 
d’ël con la domanda: Ch’este pa tö?, 20ál confessé y n’á nia loghené; al á confessè: 
Iu ne sun nia le Messia. 21Ai l’á damané: Ch’este pa spo? Este Elìa? Y al á dit: I ne 
le sun nia. Este tö le profet? Al á rospognü: Na. 22Danló l’ái damané: Ch’este pa tö? 
I messun ti dé resposta a chi co s’á mené. Ci nen dijte pa de te enstës? 23Al á dit: 
Iu sun la usc de chël co scraia tal desert: Avaliedi le tru al Signur! desco le profet 
Isaia á dit. 24Danter chi co ea gnüs orcês a damané, êl ince farisêi. 25Ai á damané 
Jan: Ciodi baceste pa spo, sce te n’es no le Messia, no Elia, no le profet? 26Al ti á 
rospognü: Iu baci con ega. Amesa os ete n’él önn, ch’i ne conescëis nia, 27ël é chël 
co vën do da me,y iu ne sun nia dën da ti desćiolé i cialzá.

Parora dal Signur! - Lalt a te, Gejú Crist!

Al ne vën önn... i ne sun nia dën da ti desćiolé i cialzá!

Nüsc ministronc nös
I ti fajun les mius aodanzes ales mitans y ai 

mituns co vën encö por le pröm iade tuc sö tal grup 
dai Ministronc. I ti aodun trepa ligrëza y lezitonza 
pal sorvisc sö da alté a onur de Dio y por ligrëza dla 
jont. Che cösc sorvisc pói ince i daidé crësce te söa 
amizizia con Gejú.

La comunité d’Al Plan ti aoda döt le bun, sanité y benedisciun ai geniturs
Andrea Mutschlechner y Maria Zandegiacomo

por le Bato de picio DANIELE.


